
Sekopur Sirih

Assalamualaikum Warahmatullahi Wabarakatuh dan salam
sejahtera.

Setinggi-tinggi kesyukuran dirafa’kan ke hadrat Allah SWT
kerana dengan limpah inayah dan izin-Nya buku Tun
Abdullah Hj. Ahmad Badawi Bapa Pembangunan Modal
Insan Negara ini dapat diterbitkan dengan jayanya.

Penerbitan buku ini adalah satu manifestasi penghargaan
Universiti Tun Hussein Onn Malaysia (UTHM) terhadap

sumbangan yang telah dicurahkan seorang negarawan
ulung negara, Yang Amat Berbahagia Tun Abdullah Haji
Ahmad Badawi.

Sebagai sebuah institusi pengajian tinggi yang menerima limpahan nikmat kepesatan pada
zaman kepimpinan Tun Abdullah, UTHM amat menyanjung tinggi segala usaha dan komitmen
yang telah dizahirkan Tun Abdullah khususnya dalam membangun dan memperkasa modal
insan negara. Kepekaan Tun Abdullah dalam membangunkan modal insan ini dibuktikan dengan
pelbagai rancangan yang dilaksanakan semasa era kepimpinannya. Perancangan yang dibuat
mencakupi pembangunan spiritual, iltizam politik dan prasarana fizikal.

Selain memperkenalkan konsep Islam Hadhari, keutuhan integriti dan penetapan sasaran
mencapai minda kelas pertama dalam semua perancangan kerajaan, Tun Abdullah membuktikan
keseriusan beliau dalam menjana modal insan cemerlang, gemilang dan terbilang ini dengan
meluluskan peruntukan yang besar dalam aspek penyediaan prasarana pendidikan khasnya
dalam bidang teknik dan vokasional. Pada era kepimpinan beliau, UTHM bersama tiga kolej
universiti lain yang berteraskan pendidikan teknik dan kejuruteraan telah ditukar nama menjadi
universiti. Penubuhan kolej-kolej komuniti serta institusi-institusi latihan kemahiran di seluruh
negara turut menyokong usaha mewujudkan budaya pembelajaran sepanjang hayat yang
ditekankan oleh Tun Abdullah.

Bagi menyatakan penghargaan dan penghormatan Universiti terhadap segala sumbangan
yang dicurahkan Tun Abdullah khasnya dalam pembangunan modal insan negara, maka amat
bertepatanlah gelaran Bapa Pembangunan Modal Insan Negara diberikan kepada beliau dan
UTHM sebagai sebuah universiti yang berteraskan pengajian teknik dan kejuruteraan dengan
penuh takzim menganugerahkan ljazah Kehormat Doktor Falsafah (Pendidikan Teknik dan
Vokasional) Yang Amat Berbahagia Tun Abdullah Haji Ahmad Badawi.

Profesor Dato’ Dr. Mohd Noh Dalimin
Naib Canselor
Universiti Tun Hussein Onn Malaysia

